JÓN BJARNASON

BLÖNDUÓSI

FÆDDUR 1943
Jón Bjarnason er fæddur í Asparvík í Strandasýslu 26. desember 1943. Foreldrar hans voru Bjarni Jónsson útvegsbóndi í Asparvík og síðar í Bjarnarhöfn og Laufey Valgeirsdóttir húsfreyja frá Norðurfirði. Jón er kvæntur Ingibjörgu Sólveigu Kolka Bergsteinsdóttur, húsfreyju og þroskaþjálfa, dóttur Bergsteins Sigurðssonar trésmiðs úr Landsveit og Ingibjargar Pálsdóttur Kolka læknis á Blönduósi. Þau Jón og Ingibjörg eiga sex börn, Bjarna, Ásgeir, Ingibjörgu Kolku, Laufeyju Erlu, Katrínu Kolku og Pál Valdimar Kolka. Jón ólst upp frá 7 ára aldri í Bjarnarhöfn á Snæfellsnesi. Hann lauk stúdentsprófi úr MR árið 1965, búfræðiprófi frá Hvanneyri árið 1967 og meistaragráðu í búvísindum frá Landbúnaðarháskólanum á Ási í Noregi 1970 auk framhaldsnáms við Edinborgarháskóla 1991-1992 í nýsköpun og stjórnun starfsmenntanáms.

Jón hefur fengist við margvísleg störf m.a. kennt við Bændaskólann á Hvanneyri og Grunnskóla Stykkishólms og verið bóndi í Bjarnarhöfn 1971-1982. Árið 1981 tók Jón við skólastjórn Hólaskóla á Hólum í Hjaltdal stýrði skólanum uns hann var kjörinn á þing fyrir VG 1999.

Jón hefur verið þingmaður Vinstrihreyfingarinnar græns framboðs, fyrst sem þingmaður Norðurlands vestra og síðar, eftir kjördæmabreytinguna 2003 sem alþingismaður

Norðvesturkjördæmis. Jón er nú varaformaður fjárlaganefndar og formaður þingflokks Vinstri grænna.
 „Brýna nauðsyn ber til að snúa vörn í sókn og byggja upp heilbrigt atvinnulíf á nýjan leik með sérstakri áherslu á framleiðslu og störf á landsbyggðinni. Krafan er að hefja grunngildi félagshyggju og jafnréttis til vegs á ný – að allir hafi sama rétt og sömu tækifæri – óháð búsetu.“
